Iechyd a Gofal Cymdeithasol: Modiwl 8 Taflen wybodaeth

Ffactorau sy’n effeithio ar ddatblygiad 

Mae nifer o ffactorau gwahanol yn gallu dylanwadu ar ddatblygiad corfforol, deallusol, emosiynol a chymdeithasol yr unigolyn. Mae’r ffactorau’n dod o dan y categorïau canlynol:

· Etifeddol
· Amgylcheddol
· Economaidd-gymdeithasol
· Seicolegol
Weithiau bydd y ffactorau’n gorgyffwrdd ac yn rhyngweithio â’i gilydd.

Dylanwadau etifeddol
Geneteg

Mae genynnau’n cael eu hetifeddu oddi wrth y rhieni ac maen nhw’n rheoli twf a datblygiad. Mae anhwylderau genetig yn digwydd oherwydd mwtadiadau mewn genynnau sy’n gwneud iddyn nhw weithredu’n amhriodol.   Mae anhwylderau fel Ffibrosis Systig ac Awtistiaeth wedi’u hachosi gan enynnau diffygiol a gallan nhw effeithio ar ddatblygiad cyffredinol yr unigolyn.

Genoteip a ffenoteip 
Genoteip yw casgliad genynnau’r unigolyn ac mae’n ei etifeddu oddi wrth ei rieni. Mae’n pennu datblygiad yr unigolyn wrth iddo aeddfedu ac mae’n cynnwys amseriadau a dilyniant ei ddatblygiad. Caiff ddylanwad mawr ar ddeallusrwydd a galluoedd yr unigolyn. Bydd gan rai unigolion dueddfryd penodol at rifedd, chwaraeon neu ieithoedd etc, tra bydd eraill yn ei chael yn anodd cyflawni tasgau dysgu syml hyd yn oed, ac yn byw â diffygion gwybyddol. Ffenoteip yw nodweddion gweladwy’r unigolyn, e.e. ei daldra neu liw ei wallt. Mae ei genoteip yn dylanwadu ar hyn.
Aeddfediad

Aeddfediad yw’r broses o ddatblygu sy’n cael ei rheoli gan enynnau. Mae wedi’i storio yn genoteip yr unigolyn.  Bydd pob unigolyn yn mynd drwy’r un camau a dilyniant wrth aeddfedu, a bydd amrywiadau bach ar y norm o ran yr amseriadau. Er enghraifft, bydd pobl ifanc yn cyrraedd eu glasoed tua’r un amser a bydd y rhan fwyaf o fabanod yn dechrau siarad tua’r un pryd. 
Gwahaniaethau mewn unigolion a grwpiau

Er bod gwneuthuriad genetig pobl yn debyg iawn gan mwyaf, mae rhai gwahaniaethau sy’n gwneud unigolion yn unigryw o ran eu geneteg, e.e. deallusrwydd, taldra, lliw’r llygaid a lliw’r croen etc. Ceir gwahaniaethau mewn grwpiau hefyd rhwng menywod sydd â dau gromosom X a dynion sydd ag un cromosom X ac un cromosom Y. Gallai hyn egluro’r gwahaniaeth mewn ymddygiad a welir rhwng dynion a menywod. 
Dylanwadau amgylcheddol
Mae dylanwadau amgylcheddol yn ddylanwadau sydd heb gysylltiad â geneteg ac yn ffactorau sy’n ymwneud â’r byd o gwmpas yr unigolyn. 

Llygredd

Mae lefel y llygredd yn yr amgylchedd yn gallu effeithio’n sylweddol ar ddatblygiad yr unigolyn. Gall llygredd godi o nifer o ffynonellau, e.e. sŵn, aer a dŵr. 
Gall llygredd sŵn fod yn broblem neilltuol yng nghanol dinasoedd. Mae’n gallu codi o ffynonellau fel awyrennau, ceir, gwaith ar ffyrdd etc a gall effeithio ar gwsg yr unigolyn, ei hwyliau a’i allu i ganolbwyntio. 

Mae llygredd dŵr yn ganlyniad i ansawdd dŵr gwael.  Mae gwahanol ffynonellau i lygredd dŵr, e.e. cemegion yn gollwng i gwrs dŵr. Gall achosi salwch a hyd yn oed marwolaeth mewn achosion difrifol. 

Mae ceir yn ffynhonnell llygredd aer sylweddol, yn enwedig yng nghanol dinasoedd.  Bydd carbon monocsid yn cael ei ryddhau i’r awyr, a’i anadlu wedyn. Gall llygredd aer achosi salwch anadlol a rhoi straen ar unigolion. 

Lleoliad
Mae’r lleoliad lle y mae unigolyn yn byw’n gallu effeithio’n fawr ar ei ddatblygiad. Os yw rhywun yn byw mewn ardal drefol, mae’n fwy tebygol o brofi amddifadedd a byw mewn blociau fflatiau uchel, heb ardd neu fannau gwyrdd awyr agored i’w defnyddio. Mae hefyd yn fwy tebygol o brofi effeithiau llygredd a throseddu, sy’n gallu peri i’r unigolyn deimlo’n anniogel. Er hynny, mae mwy o wasanaethau fel gwasanaethau addysg ac iechyd mewn ardaloedd trefol.

Mewn ardaloedd gwledig, mae mwy o fannau gwyrdd, aer glanach a thai mwy. Gall y ffactorau hyn ddylanwadu’n gadarnhaol ar unigolion ac felly hybu iechyd da. 

Lefel troseddu
Mae ardaloedd sydd â lefel uwch o droseddu’n gallu peri i unigolion deimlo’n anniogel. Mae hynny, yn ei dro, yn gallu cyfyngu eu bywyd cymdeithasol, amharu ar eu cwsg a chyfrannu at straen, gofid ac iselder. Ar y llaw arall, mewn ardal sydd â lefelau troseddu isel iawn, bydd unigolion yn gallu mynd allan i’w hamgylchedd gan deimlo’n ddiogel.

Dylanwadau economaidd-gymdeithasol
Mae ffactorau economaidd-gymdeithasol yn gyfuniad o ddylanwadau cymdeithasol ac economaidd ac maent yn cynnwys: addysg; y teulu; deiet; galwedigaeth; dosbarth cymdeithasol; diwylliant a’r gallu i gael gwasanaethau iechyd. Mae pob un o’r rhain yn gallu effeithio’n gadarnhaol ac yn negyddol ar yr unigolyn.
Teulu
Mae pedwar prif fath o deulu, sef: 

· Teuluoedd cnewyllol: y ddau riant biolegol a’r plant yn cyd-fyw
· Teuluoedd estynedig: rhieni, plant ac aelodau eraill o’r teulu fel neiniau a theidiau’n cyd-fyw.

· Teuluoedd wedi ailffurfio: llys-riant a rhiant biolegol yn byw gyda’u plant.

· Teuluoedd unig rieni: unig riant sy’n byw gyda’i blant.

Mae’r teulu’n hanfodol ar gyfer cymdeithasoli sylfaenol ac mae’n dylanwadu ar agweddau a chredoau’r plentyn. Gall y teulu greu amgylchedd emosiynol diogel a sicr i’w holl aelodau a gall roi cariad, cefnogaeth a chymorth pan fo angen. 

Mae mwy o wybodaeth am effeithiau materion iechyd a’r teulu ar ddatblygiad yn:
http://www.nln.ac.uk/?p=LO&req={95CEE49E-D4D6-4AAB-AB14-E2DE4529521C} 

Addysg
Caiff plant gyfle i ddysgu mewn lleoliadau addysgol. Mae cysylltiad agos rhwng cyflawniad addysgol ac iechyd. Os yw plentyn yn aelod o deulu llai cefnog, bydd ei ddeiet yn ogystal â’i amodau tai yn tueddu i fod yn wael, a bydd hyn yn effeithio ar ei iechyd. Mae plant o gefndir llai cefnog yn debygol o fod ag eisiau bwyd wrth fynd i’r ysgol, o brofi iselder ac o gael eu cau allan yn gymdeithasol. Mae hyn yn lleihau eu gallu i gymryd rhan mewn addysg. 

Mae ysgolion mewn ardaloedd difreintiedig yn dueddol o fod ag adnoddau gwael a chyfleusterau cyfyngedig. Gall hyn roi straen ar blant ac mae hyn yn ei dro’n creu disgwyliadau isel ac yn cyfrannu at eu cau allan yn gymdeithasol.

Bydd y plant sy’n gwneud yn dda yn cael gwell cyfleoedd bywyd ac yn gallu ennill mwy o incwm. Bydd plant hefyd yn profi cymdeithasoli eilaidd ac yn datblygu perthnasoedd â chyfoedion ac oedolion.

Deiet

Mae deiet da yn hollbwysig ar gyfer iechyd da a gall gyfrannu at gynnal system imiwnedd iach a disgwyliad oes hirach. Bydd unigolion sydd â deiet sy’n uchel o ran braster a siwgr yn fwy tebygol o gael problemau iechyd, e.e. ennill pwysau, blinder, gwallt a chroen gwael a phroblemau iechyd mwy difrifol fel gordewdra, diabetes a chlefyd y galon. 

Incwm
Mae incwm da yn rhoi’r gallu i fodloni anghenion yr unigolyn. Mae hefyd yn gallu hybu hunan-barch a rhoi modd i brynu cartref da, gwresogi, gwyliau, deiet iach a gweithgareddau hamdden etc. Gallai pobl ar incwm isel brofi mwy o straen a gofid meddwl ac maen nhw mewn perygl o fod â lefel isel o hunan-barch a hunangysyniad negyddol. Gallen nhw hefyd fod â disgwyliadau isel a chyfleoedd bywyd cyfyngedig.

Galwedigaeth
Bydd galwedigaeth yr unigolyn yn pennu lefel ei incwm a’i allu i brynu pethau er mwyn bodloni ei anghenion. Mae pobl ddi-waith yn gallu teimlo eu bod yn israddol ac wedi’u cau allan o gymdeithas. Mae rhai galwedigaethau proffesiynol â chyflogau uwch yn galw am weithio oriau hir, a gall hyn gyfrannu at achosi straen ac iechyd gwael. 

Dosbarth cymdeithasol
Mae dosbarth cymdeithasol yn gallu effeithio’n sylweddol ar gyfleoedd bywyd yr unigolyn ac mae cysylltiad agos rhyngddo a galwedigaeth ac incwm yr unigolyn. Mae pobl mewn dosbarthiadau cymdeithasol is yn fwy tebygol o farw’n ifancach ac o brofi lefelau uwch o iechyd gwael. Mae unigolion mewn dosbarthiadau cymdeithasol uwch yn fwy tebygol o fod â hunangysyniad uwch a lle mwy sefydlog mewn cymdeithas.

Tai
Mae maint tai, eu math a’u glendid yn gallu effeithio ar ddatblygiad. Mae unigolion sydd ar incwm isel yn fwy tebygol o fyw mewn amgylchiadau is-safonol. Mae tai sy’n orlawn, yn fudr ac o ansawdd gwael yn gallu cyfrannu at fwy o debygolrwydd o brofi salwch, damweiniau a pheryglon i ddiogelwch, a pheri bod unigolion yn teimlo’n anniogel yn gyffredinol. Mae amodau tai gorlawn, cyfyngedig yn achosi straen, ac maen nhw hefyd yn gallu effeithio ar allu’r plentyn i ddysgu a chyfrannu at lefel isel o hunan-barch.  

Diwylliant
Mae diwylliant yn cynnwys y gwerthoedd, gwisg, iaith, credoau a chrefydd y mae’r unigolyn yn dal atyn nhw yn ei fywyd. Gall diwylliant fod yn gadarnhaol drwy greu ymdeimlad o berthyn. Fodd bynnag, gellir gwahaniaethu yn erbyn unigolion oherwydd eu diwylliant a gall unigolyn deimlo ei fod wedi’i ynysu. Byddai rhai unigolion nad ydyn nhw yn dilyn normau eu diwylliant yn gallu cael eu cau allan a gallai hyn arwain at ofid meddwl, straen ac iselder. 

Y gallu i gael gwasanaethau iechyd
Mae’r gallu i gael gwasanaethau iechyd yn gymorth i atal salwch difrifol. Mae’r cyfleusterau gofal iechyd mewn ardaloedd difreintiedig yn dueddol o fod yn waeth a bydd gormod o bwysau fel arfer ar y gwasanaethau sydd ar gael a bydd eu hamseroedd aros yn hirach.

Dylanwadau seicolegol
Datblygu ymdeimlad o’r hunan

Bydd plant yn datblygu hunanymwybyddiaeth. Yn y pen draw byddan nhw’n datblygu dealltwriaeth ohonyn nhw eu hunain ac yn eu disgrifio eu hunain drwy ddweud eu bod yn ferch neu’n fachgen ac yn gwybod lliw eu gwallt a’u llygaid etc. Bydd ymdeimlad ystumiedig o’r hunan gan rai unigolion, a gall hyn arwain at hunangysyniad negyddol.

Hunangysyniad/hunan-barch
Mae hunangysyniad a hunan-barch yr unigolyn yn agored i ddylanwad y cyfryngau, oed, rhywedd, cefndir addysgol, cyflawniad, ffrindiau, y teulu a phobl eraill sydd o’i gwmpas etc. Bydd hunangysyniad uchel gan rai unigolion, bydd ganddyn nhw fwy o hunan-barch, a byddan nhw’n fwy tebygol o ffurfio perthnasoedd â phobl eraill ac o edrych yn gadarnhaol ar fywyd.  Ar y llaw arall, bydd y rhai sydd â hunangysyniad a hunan-barch isel yn gallu teimlo eu bod wedi’u tanbrisio, eu bod dan straen ac yn isel eu hysbryd ac felly gallen nhw dynnu’n ôl o gymdeithas a’u hynysu eu hunain oddi wrth bobl eraill.

Cymeradwyaeth gan rieni/cyfoedion 

Mae cymeradwyaeth gan bobl eraill yn gallu hybu hunan-barch a hyder a gwneud i unigolyn deimlo ei fod yn cael ei werthfawrogi. Gall hyn ysgogi unigolion i wneud yn dda mewn addysg a gwaith. Mae diffyg cymeradwyaeth yn gallu peri i unigolion deimlo’n ddiwerth. 

Mae cymeradwyaeth gan gyfoedion yn neilltuol o bwysig i bobl ifanc sy’n ymdrechu i fod yn rhan o’u cylch cyfoedion. Mae diffyg cymeradwyaeth yn cael ei amlygu drwy fwlio a gall hyn greu llu o broblemau, gan gynnwys hunan-barch isel, cyrhaeddiad isel yn yr ysgol, iselder, a hyd yn oed hunanladdiad mewn achosion difrifol. 
Ymwadiad:

Roedd yr holl ddolenni gwe a ddefnyddiwyd yma yn gyfredol ac yn weithredol ar adeg creu’r adnoddau hyn. Nid ydym yn gyfrifol am dorri neu ddiddymu unrhyw un o’r dolenni hyn. 

